
အသည်းရောင်အသားဝါ ဘီပိုး ကာကွယ်ဆေးသည် သင်၏ရင်သွေးငယ်ကို ဘဝတစ်လျှောက်လုံးဖြစ်ပွားမည့် နာမကျန်းမှုများ၊ ပြင်းထန်သော အသည်းရောဂါနှင့် အသည်းကင်ဆာတို့မှ ကာကွယ်ပေးနိုင်ပါသည်။
မိမိ၏ ရင်သွေးငယ်ကို မွေးကင်းစအချိန်တွင် အသည်းရောင်အသားဝါ ဘီပိုး ကာကွယ်ဆေးထိုးပေးရန် အဘယ်ကြောင့် လိုအပ်သနည်း။
မွေးဖွားပြီး ၂၄ နာရီအတွင်း ကာကွယ်ဆေးထိုးရန် ထောက်ခံအကြံပြုထားရသည့် အကြောင်းရင်းမှာ-
မိခင်မှ သူမ၏ရင်သွေးငယ်သို့ ကူးစက်မှု သို့မဟုတ် ရောဂါကူးစက်ခံထားရသည့် အနီးကပ်ထိတွေ့သူတစ်ဦးထံမှ ကူးစက်မှုကို ကာကွယ်ရန်
သင်၏ရင်သွေးငယ် နာတာရှည် အသည်းရောင်အသားဝါ ဘီရောဂါ ဖြစ်ပွားနိုင်ခြေကို လျှော့ချရန်။
မွေးဖွားပြီးနောက် ပထမဆုံး ၇ ရက်အတွင်းတွင်လည်း ကာကွယ်ဆေးကို ထိုးနှံနိုင်ပါသည်။ ရေရှည်ကာကွယ်မှုပေးနိုင်ရန်အတွက် နို့စို့ကလေးများအား ကာကွယ်ဆေးထိုးနှံမှု အချိန်ဇယား၏ တစ်စိတ်တစ်ပိုင်းအနေဖြင့် ထပ်ဆောင်းကာကွယ်ဆေးများကို ထိုးနှံပါသည်။ 
နိုင်ငံလုံးဆိုင်ရာ ကာကွယ်ဆေးထိုးနှံမှု အစီအစဉ်အရ ကာကွယ်ဆေးမှာ အခမဲ့ဖြစ်ပါသည်။ 
အသည်းရောင်အသားဝါ ဘီပိုး ကာကွယ်ဆေးမှာ ဘေးကင်းပါသလား။
ဟုတ်ပါသည်။ အသည်းရောင်အသားဝါ ဘီပိုး ကာကွယ်ဆေးမှာ မွေးကင်းစကလေးများအတွက် ဘေးကင်းပါသည်။ 
Victoria ရှိ မွေးကင်းစကလေးငယ်များ၏ ၉၀ ရာခိုင်နှုန်းကျော်မှာ အသည်းရောင်အသားဝါ ဘီပိုး ကာကွယ်ဆေးကို ထိုးနှံကြပါသည်။
မိခင်နို့တိုက်ကျွေးခြင်းကို မထိခိုက်စေသလို ဆေးထိုးသည့်နေရာတွင် နီရဲခြင်းနှင့် ရောင်ရမ်းခြင်းကဲ့သို့သော ဘေးထွက်ဆိုးကျိုးများမှာလည်း အပျော့စားသာဖြစ်ပါသည်။
မိမိ၏ရင်သွေးငယ်မှာ လမစေ့ဘဲမွေးဖွားခဲ့ခြင်း ဆိုလျှင်ရော။
လမစေ့ဘဲ (ကိုယ်ဝန်ဆောင်ကာလ ၃၂ ပတ်အောက်) မွေးဖွားခဲ့သော သို့မဟုတ် မွေးဖွားစဉ် ကိုယ်အလေးချိန်နည်းသော (ဂရမ် ၂၀၀၀ အောက်) ကလေးငယ်များကို ရေရှည်ကာကွယ်မှုပေးနိုင်ရန်အတွက် အသက် ၁၂ လအရွယ်တွင် ကာကွယ်ဆေးတစ်ကြိမ် ထပ်ဆောင်းထိုးနှံရန် အကြံပြုထားပါသည်။
အသည်းရောင်အသားဝါ ဘီပိုး ဆိုသည်မှာ အဘယ်နည်း။
အသည်းရောင်အသားဝါ ဘီပိုးမှာ အသည်းကိုထိခိုက်စေသည့် အလွန်ကူးစက်လွယ်သော ဗိုင်းရပ်စ်တစ်မျိုးဖြစ်ပါသည်။ အချို့သော အရွယ်ရောက်ပြီးသူများသည် ရောဂါပိုးကူးစက်မှုကို တွန်းလှန်ပြီး ပြန်လည်သက်သာပျောက်ကင်းကြသော်လည်း မွေးကင်းစကလေးများနှင့် ကလေးငယ်များအတွက်မှာမူ နာတာရှည် (ဘဝတစ်လျှောက်လုံးခံစားရမည့်) ရောဂါတစ်ခု ဖြစ်လာနိုင်ပြီး အသည်းရောဂါနှင့် အသည်းကင်ဆာတို့ကိုလည်း ဖြစ်စေနိုင်ပါသည်။ 
အသည်းရောင်အသားဝါ ဘီရောဂါ၏ လက္ခဏာများတွင် ပါဝင်သည်မှာ- 
ဖျားနာခြင်း 
မောပန်းနွမ်းနယ်ခြင်း 
အစားစားချင်စိတ် ပျောက်ဆုံးခြင်း
မအီမသာဖြစ်ခြင်း
အန်ခြင်း 
အသားနှင့် မျက်လုံးများ ဝါခြင်း 
ကြွက်သားနာကျင်ခြင်း သို့မဟုတ် အဆစ်ရောင်ခြင်း
အသက် ၅ နှစ်အောက် ကလေးများတွင် ရောဂါလက္ခဏာပြလေ့မရှိပါ။ 
အသည်းရောင် အသားဝါ ဘီ ဗိုင်းရပ်စ်က မည်သို့ကူးစက်ပျံ့နှံ့သနည်း။
အသည်းရောင် အသားဝါ ဘီ ဗိုင်းရပ်စ်မှာ အလွန်ကူးစက်လွယ်ပြီး ရောဂါကူးစက်ထားသူ၏ သွေး သို့မဟုတ် ခန္ဓာကိုယ်မှထွက်သော အရည်များနှင့် ထိတွေ့ရာမှ ကူးစက်ပါသည်။ 
မွေးကင်းစကလေးများနှင့် ကလေးငယ်များမှာ ဤနည်းများဖြင့် အသည်းရောင် အသားဝါ ဘီ ဗိုင်းရပ်စ်ပိုး ကူးစက်ခံရနိုင်သည်- 
အသည်းရောင် အသားဝါ ဘီပိုးရှိသည့် မိခင်ထံမှတစ်ဆင့် မွေးဖွားစဉ်အတွင်း
အသည်းရောင် အသားဝါ ဘီပိုးရှိသည့် အနီးကပ်ထိတွေ့မှုရှိသူတစ်ဦး၏ အရေပြားပေါ်မှ သေးငယ်သော ပြတ်ရှရာများ သို့မဟုတ် ပါးစပ်တွင်းရှိ အနာများမှ ထွက်သည့် ခန္ခာကိုယ်တွင်း အရည်များမှတစ်ဆင့်
လူအများအပြားမှာ မိမိတွင် အသည်းရောင် အသားဝါ ဘီပိုးရှိကြောင်း မသိကြဘဲ အခြားသူများသို့ ဖြန့်ဝေမိကြပါသည်။
ကျွန်ုပ်တွင် အသည်းရောင် အသားဝါ ဘီပိုးရှိနေပါက မည်သို့လုပ်ရမည်နည်း။
သင်သည် နာတာရှည် အသည်းရောင် အသားဝါ ဘီ ရောဂါရှင်တစ်ဦး ဆိုပါက သင်၏ရင်သွေးငယ်ကို မွေးဖွားစဉ် အထူးဂရုစိုက်ပြုစုရန် လိုအပ်သည်။ အသည်းရောင် အသားဝါ ဘီပိုး ကာကွယ်ဆေးအပြင် ‘အသည်းရောင် အသားဝါ ဘီ အင်မြူနိုဂလိုဗျူလင်’ ဟုခေါ်သော အခြားဆေးတစ်မျိုးကိုလည်း အကြံပြုထားသည်။ အဆိုပါ ထိုးဆေး၂မျိုးသည် အသည်းရောင် အသားဝါ ဘီပိုးနှင့်ပတ်သက်၍ သင်၏ ကလေးငယ်ကို ထပ်ဆောင်းကာကွယ်ပေးနိုင်သည်။ ဆေးနှစ်မျိုးလုံးကို မွေးဖွားပြီးနောက် ၁၂ နာရီအတွင်း ထိုးနှံသင့်သည်။ 
မှတ်သားရန်မှာ – သင်နှင့် သင့်ရင်သွေးငယ်သည် အသည်းရောင်အသားဝါရောဂါကု ဆရာဝန်တစ်ဦးထံတွင် ပုံမှန်စစ်ဆေးမှု ခံယူရန်လိုအပ်ပါမည်။ 
ကိုယ်ဝန်ဆောင်စဉ်အတွင်း အသည်းရောင် အသားဝါ ဘီပိုးရှိမရှိ ဆေးစစ်မှုခံယူရန် လိုအပ်ပါသလား။ 
လိုအပ်ပါသည် ။ အမျိုးသမီးအားလုံးအနေဖြင့် ကိုယ်ဝန်ဆောင်စဉ်အတွင်း ပုံမှန် စစ်ဆေးမှုများတွင် အသည်းရောင် အသားဝါ ဘီပိုးရှိမရှိ ဆေးစစ်သင့်ပါသည်။ သင့်အနေဖြင့် ကိုယ်ဝန်ရှိနေပြီး အသည်းရောင် အသားဝါ ဘီပိုးလည်း ရှိနေပါက အသည်းရောင်အသားဝါရောဂါ အထူးကုဆရာဝန်တစ်ဦးနှင့် ပြသသင့်ပါသည်။ မွေးဖွားစဉ်အတွင်း သင့်ကလေးထံသို့ ဗိုင်းရပ်စ်ပိုးကူးစက်စေနိုင်သည့် အလားအလာကို လျှော့ချပေးမည့်ဆေးကို သင်သောက်သုံးရန် လိုအပ်နိုင်ပါသည်။
မွေးဖွားစဉ် အသည်းရောင်အသားဝါ ဘီပိုးကာကွယ်ဆေးထိုးခြင်းနှင့် ပတ်သက်၍ နောက်ထပ်အချက်အလက်များအတွက် သင်၏ ဆရာဝန်၊ ဝမ်းဆွဲသည် သို့မဟုတ် ကာကွယ်ဆေးထိုးနှံပေးသူနှင့် တိုင်ပင်ဆွေးနွေးပါ။
နောက်ထပ်အချက်အလက်များ
MumBubVax <http://www.health.gov.au/news/mumbubvax-new-website-for-expectant-parents> 
ကာကွယ်ဆေးထိုးနှံခြင်းနှင့်ပတ်သက်သည့် ဗဟုသုတများကို မျှဝေခြင်း (SKAI) <https://talkingaboutimmunisation.org.au/>
နိုင်ငံလုံးဆိုင်ရာ ကာကွယ်ဆေးထိုးနှံမှု အချိန်ဇယား <https://www.health.gov.au/health-topics/immunisation/immunisation-throughout-life/national-immunisation-program-schedule>
Better Health Channel- အသည်းရောင်အသားဝါ ဘီပိုး - ကာကွယ်ဆေးထိုးခြင်း  <http://www.betterhealth.vic.gov.au/health/healthyliving/hepatitis-b-immunisation>
မွေးဖွားစဉ် အသည်းရောင်အသားဝါ ဘီပိုးကာကွယ်ဆေးထိုးခြင်းအကြောင်း အချက်အလက်များကို အခြားဘာသာစကားဖြင့် ဖတ်ရှုရန် ကျန်းမာရေးဆိုင်ရာ ဘာသာပြန်ဆိုချက်များသို့ ဝင်ရောက်ကြည့်ရှုပါ  <https://healthtranslations.vic.gov.au>
ဘာသာပြန်နှင့် စကားပြန်ဝန်ဆောင်မှုသို့လည်း 131 450 တွင်ခေါ်ဆိုနိုင်သည်။

	ဤစာရွက်စာတမ်းကို အခြားပုံစံတစ်မျိုးဖြင့် ရယူရန် ကာကွယ်ဆေးထိုးနှံရေးအဖွဲ့ <immunisation@health.vic.gov.au> သို့ အီးမေးလ်ပို့ပါ။
Victorian Government, 1 Treasury Place, Melbourne မှ ခွင့်ပြုချက်ပေးပြီး ထုတ်ဝေထားသည်။

OFFICIAL
OFFICIAL

image2.png




image1.png
°R|A Department

State of Health
Government




